
Inatsisartut Ombudsmandiata 2025-mut ukiumoortumik nalunaarutaata Inatsisartunit 

tusaatissatut tiguneqarnissaanik Inatsisartut aalajangiiffigisassaattut siunnersuut 

(Inatsisinut Ataatsimiititaliaq) 

 

 

Akissuteqaat  

(Naalakkersuisut Siulittaasuat) 

 

 

Siullermeerneqarnera 

Aallarniutigalugu Inatsisartut Ombudsmandiat 2025-imi ukiumoortumik nalunaarusiaanut 

sulisunilu peqatigalugit ukiup ingerlanerani suliarisarsimasaanut qujassuteqarfigissavara. 

 

Ombudsmandip akisussaaffik pingaarutilik suliassaraa pisortat ingerlatsiviisa 

nakkutiginerisigut aammalu innuttaasut inatsisitigut illersorneqarnissaat eqqarsaatigalugu 

aqutsinermi inatsisitut ajornartorsiutaasinnaasunik ersersitsisarnermigut. 

 

2025-imut ukiumoortumik, nalunaarummi apeqqutit assigiinngitsut tikinneqarsimapput, 

tamatumalu saniatigut maalaarutaasimasut  ombudsmandimit suliarineqarsimasut, 

suliffeqarfinnut misissuiartorsimanerit innuttaasunillu ilitsersuisarsimanerit 

takuneqarsinnaapput.  Pisortat suliamut tunngatillugu paasissutissanik nalinginnaasunik 

suliamullu atatillugu paasissutissanik Ombudsmandimut tunniussisartussaatitaanerinik 

suliallu ataasiakkaat suliarineqartarnerinut piffissaq atorneqartartut pillugit nalunaarusiaq 

imaqarportaaq. 

 

Ombudsmandi pillugu inatsit naapertorlugu pisortat pisussaaffiminnut eqqumanissaat 

Naalakkersuisunit pingaartutut isigineqarpoq. Suliassat suliarisinnaanissaanut paasissutissanik 

allaqaatinillu Ombudsmandip pissarsisinnaanissaa Ombudsmandip nakkutilliisarnermik 

isumaginnissinnaanissaani pinngitsoorneqarsinnaanngillat. 

 

Suliassat sivisuallaamik suliarineqartarneri pillugit misissueqqissaarsimanerit inernerinik 

nalunaarusiaq aamma imaqarpoq. Pisortat suliamik aalajangiinissaat innuttaasunit 

utaqqineqartarmata suliat suliarineqartarnerinut piffissat atorneqartartut 

pingaaruteqartorujussuupput. Taamaattumik pisortat sulianik suliarinnittarnerit 

eqqarsaatigalugit tulluartunik eqqortunillu piffissalersuilluni pissuserissumik 

aaqqissuussisarnissaat pingaaruteqarpoq aammalu suliaq sivitsortoortussanngortillugu 

innuttaasunut eqqorneqartussanut  ilisimatitsisarnissaat pingaaruteqarpoq. Tamatumunnga 

nangissutigalugu taamatuttaaq Naalakkersuisut isumaqarput suliassanik suliarinnittarnermut 

inatsisip aamma pisortat ingerlatsinerannut inatsisip sukumiisumik misissornissaannut 

piffissanngortoq. 

Naalakkersuisut Ombudsmandip oqaaseqaatai tamatuma saniatigut tusaatissatut tiguaat. 2025-

imi pingasoriarluni misissuiartortoqarsimavoq taakkunannga utoqqarmiunut marloriarluni 

taamaasillunilu utoqqaat atugaat Ombudsmandip nalunaarusiaani immikkut sammineqarput. 

Misissuiartortarnerit aaqqutigalugit utoqqaat illuini ataasiakkaani atukkat atukkanullu 

tunngatillugu ajornartorsiutaasartut  ilisimaneqalersarput. 

 

 

Pissaanermik atuineq pillugu inatsit naapertorlugu ulloq unnuarlu paaqqinnittarfinni matut 

silarliit parnaarsimasarneri pillugit Ombudsmandi pillugu inatsimmi § 11 naapertorlugu 

ombudsmandip nalunaarutaa Naalakkersuinit maluginiarneqarpoq. Tassunga atatillugu 

inatsimmi oqaasertat nassuiaatinilu oqaasertat ersernerlunneri Ombudsmandimit 

tikkuarneqarpoq.  Ilisimatitsissutit taamaattut aqqutigalugit inatsisit atuuttut naammannerisa 

aammalu pissusissamisoortumik suliarineqarsimanerisa nalilersornissaanut paasissutissanik 

pingaarutilinnik apuussiffigineqartarpugut. Tamanna tunngavigalugu 2027-mi Inatsisartut 

upernaakkut ataatsimiinneranni suliassaqarfimmi inatsisinik iluarsisanik saqqummiussinissaq 

Naalakkersuisut naatsorsuutigaat. 

 

Ombudsmandip suliassaasa assigiinngisitaarneri aammalu eqqortumik aqutsinissaq 

anguniarlugu oqartussat suliaat eqqarsaatigalugit suliani, nakkutilliiartornerni 

misissuisarnernilu allani misilittakkat pingaaruteqassusaat nalunaarusiami 

oqariartuutigineqarput.  

 

Naalakkersuisut taamatut oqaaseqarlutik Inatsisartut Ombudsmandiata 2025-imut 

nalunaarusiaata Inatsisartunit tusaatissatut tiguneqarnissaa taperserpaat. 


